
কর্ত্তব্যের অনুরোধে বিনা বাক্যব্যয়ে,

দেবব্রত হইলেন সম্মত তাহাতে;

ব্যবসা বাণিজ্য আর রোগীর শুশ্রূষা

নবীনের গৃহে থাকি লাগিল করিতে।


এইরূপে কত দিন হইল অতীত,

নবীন হ’লেন মুক্ত জ্বর হ’তে তাঁ’র;

বাতরোগ কিন্তু তাঁ’রে করিল আশ্রয়,

আরোগ্যের সম্ভাবনা রহিল না আর।


আবৃত রহিল তাঁ’র হস্ত আর পদ

রাশি রাশি তুলা দিয়া সুদৃঢ় বন্ধনে;

চিকিৎসক আসে যায় দেয় আশা কত,

সমর্থ হ’লনা কেহ রোগ নিবারণে।


দেবব্রত যথাসাধ্য থাকেন নিকটে,

করেন শুশ্রূষা নিজে করি প্রাণপণ;

নবীন ও রাধিকার বহু অনুরোধে

নবীনের গৃহে তিনি থাকেন এখন।


বহু দাস দাসী সত্ত্বে রাধিকা আপনি

পরিচর্য্যা করিতেন সতত তাঁহার;

কে জানে কেমনে তা’র দেবব্রত প্রতি

ধীরে ধীরে হ’ল এক চিত্তের বিকার।

